
UMSÖGN

Viðtakandi:   Skipulags- og samgönguráð

Sendandi:   Skrifstofa samgöngustjóra og borgarhönnunar

Tillaga áheyrnarfulltrúa Flokks fólksins varðandi rafmagns- og metanbíla (US200257).

Á fundi skipulags- og samgönguráðs þann 12. ágúst sl. var lögð fram svohljóðandi tillaga 
áheyrnarfulltrúa Flokks fólksins:

Fulltrúi Flokks fólksins leggur til að skipulagsyfirvöld borgarinnar setji rafmagns- og metan bíla 
á lista yfir það sem þau kalla vistvænan ferðamáta. 

Í nýju hverfisskipulagi Breiðholts er farið mörgum orðum um vistvænan ferðamáta en ekki minnst 
á vistvæna bíla 

Áhersla er lögð á að gera vistvænum ferðamátum hátt undir höfði og að aðgengi allra sé tryggt, 
óháð hreyfigetu. 

Ekki einu orði er minnst á rafmagns- eða metanbíla heldur einungis hjól og síðan væntanlega 
borgarlínu. 

Telja skipulagsyfirvöld þar með að hreyfihamlaðir sem dæmi notist frekar við hjól en bíl? 

Nú eru aðeins 10 ár þar til bannað verður að flytja inn bensín- og díselbíla. Skipulagsyfirvöld 
verða að fara að sætta sig við að þau koma ekki öllum á hjól og þurfa því að viðurkenna að 
einkabíllinn mun áfram verða einn helsti ferðamáti borgarbúa. Það er mat fulltrúa Flokks 
fólksins að nú ætti að leggja alla áherslu á að styðja og hvetja til orkuskipta og taka rafmagns og 
metanbílinn inn í flokkinn "vistvænn ferðamáti".  

Tillögunni var vísað til umsagnar umhverfis- og skipulagssviðs, skrifstofu samgöngustjóra og 
borgarhönnunar þann 26. ágúst sl.

Umsögn:

Skrifstofunni er ekki kunnugt um að haldinn sé sérstakur listi yfir vistvæna ferðamáta af hálfu 
Reykjavíkurborgar. Þó er ljóst af umfjöllun um vistvænar samgöngur í Aðalskipulagi Reykjavíkur 
2010 - 2030, að með vistvænum samgöngum er þar átt við göngu, hjólreiðar og 
almenningssamgöngur. Sú umfjöllun er í samræmi við almenna notkun hugtaksins, sbr. m.a. 
umfjöllun á heimasíðu Umhverfisstofnunar:

https://ust.is/graent-samfelag/graenn-lifstill/samgongur/vistvaenar-samgongur/



Rétt er að taka fram að gerður er greinarmunur á vistvænum samgöngum og bifreiðum knúnum 
umhverfisvænum orkugjöfum. Má um þann mun m.a. vísa til eftirfarandi tilvitnunar úr skýrslunni 
Samgönguskipulag og sjálfbærni, frá apríl 2019:

Þegar talað er um vistvænar samgöngur í þessari skýrslu er átt við göngu, hjólreiðar og 
almenningssamgöngur. Notkun bíla sem ganga eingöngu fyrir umhverfisvænum 
orkugjöfum geta talist hér en helst þarf þó að vera um samnýtingu á þeim að ræða, 
a.m.k. í þéttbýli. Það er vegna þess að bílar valda öðrum neikvæðum umhverfisáhrifum 
en bara útblæstri, t.d. svifryksmengun og mikilli rýmisþörf, bæði í akstri og með 
bílastæðum, sem hefur neikvæð áhrif á skipulag borga og bæja. Stórar umferðaræðar 
mynda gjár á milli hverfa og stór bílastæðaplön lengja gönguvegalengdir og hvort 
tveggja hefur neikvæð áhrif á gæði göngu- og hjólaleiða og umhverfisins alls.

Rétt er að taka fram að þann 7. nóvember 2019, voru í borgarráði samþykktar reglur um bílastæði 
fyrir visthæfar bifreiðar í Reykjavík, þ.e. bifreiðar sem ganga eingöngu fyrir rafmagni eða vetni. 
Afstaða skrifstofunnar til endurskoðunar þeirra reglna, með það í huga veita metanbílum sömu 
ívilnanir, er óbreytt frá fyrri umsögn, dags. 5. júní sl.

Með vísan til ofangreinds er mælt með því að tillögunni verði vísað frá.

 Þorsteinn R. Hermannsson
samgöngustjóri


